1688 Suðurnesjaannáll: Tveir skipstapar á Leiru. Var annað skipið frá Gufuskálum. Drukknuðu 6 menn. Hitt skipið var frá Stóra-Hólmi. Drukknuðu með því 5 menn. Skipstapi frá Njarðvík. Drukknuðu 4 menn. Fimm-mannafar hrakti inn að Hvaleyri frá Leiru. Menn héldu lífi.    

Annálsgreinar frá Holti: Vetur einn hinn harðasti hér á landi. 

Eyrarannáll: Var harður vetur með snjóum og jarðbönnum, allt fram að sumri og sumsstaðar til fardaga, og misstist mikill fjöldi af fríðum peningum um allt landið, svo og einnig féll fólki víða um landið í ófeiti, því fiskafátt var til sjóarins, einninn hafís fyrir öllu Vesturlandinu og víðar í kringum það, úr hverjum að rak upp marga hvalskrokka, hvar við fólkið lifði.

Mælifellsannáll: Vetur harður frá jólum til páska með jarðbönnum. Kom sumar skírdag [12. apríl]. Lá ís við land. Vorið kalt. Varð fjárfellir mikill vestra, og víða um land hart í ári. ... Þá var grasár, en votviðrasamt og nýting bág.

Vallaannáll: Útsyningsveður nýársdag. Vetur víða um land harður þaðan af með peningafelli sumsveitis. ... Vorið kalt að framan, en gott er á leið, og spratt vel. ... Sumarið gott vil veðuráttu og heyskapar. ... Haust gott lengstum. Kom hret nærri veturnóttum. ... Vetur góður að mestum hluta til jóla. Fagurt veður með tunglsbirtu á jólanóttina. Regn jóladaginn. Gott um jólin upp þaðan til nýársdags.    

